ՀԱՄԱՁԱՅՆԱԳԻՐ

Հայաստանի Հանրապետության Կրթության և գիտության նախարարության և բարձրագույն մասնագիտական կրթության «Մոսկվայի Մ.Վ. Լոմոնոսովի անվան պետական համալսարան» Դաշնային պետական բյուջետային կրթական հաստատության միջև՝ Երևան քաղաքում Մոսկվայի Մ.Վ. Լոմոնոսովի անվան պետական համալսարանի մասնաճյուղի հիմնադրման և գործունեության պայմանների մասին 

Հայաստանի Հանրապետության Կրթության և գիտության նախարարությունը (այսուհետ՝ Նախարարություն) և բարձրագույն մասնագիտական կրթության «Մոսկվայի Մ.Վ. Լոմոնոսովի անվան պետական համալսարան» Դաշնային պետական բյուջետային կրթական հաստատությունը (այսուհետ՝ Համալսարան), այսուհետ՝ Կողմեր,
առաջնորդվելով Ռուսաստանի Դաշնության և Հայաստանի Հանրապետության միջև 1997թ. օգոստոսի 29-ին կնքված Բարեկամության, համագործակցության և փոխադարձ օգնության մասին պայմանագրով, Ռուսաստանի Դաշնության կառավարության և Հայաստանի Հանրապետության կառավարության միջև 2011թ. հոկտեմբերի 24-ի՝ հումանիտար ոլորտում համագործակցության մասին Համաձայնագրով, Ռուսաստանի Դաշնության կառավարության և Հայաստանի Հանրապետության կառավարության միջև 1993թ. հունվարի 11-ի՝ բարձրագույն կրթության ոլորտում համագործակցության մասին Համաձայնագրով, Անկախ Պետությունների Համագործակցության մասնակից պետություններում բարձրագույն ուսումնական հաստատությունների մասնաճյուղերի ստեղծման և գործառության կարգի մասին 2001թ. սեպտեմբերի 28-ի Համաձայնագրով, ուշադրության առնելով ՌԴ Կրթության և գիտության նախարարության 2005թ. դեկտեմբերի 1-ի «Բարձրագույն մասնագիտական կրթության  դաշնային պետական կրթական հաստատությունների (բարձրագույն ուսումնական հաստատությունների) մասնաճյուղերի մասին Տիպային   կանոնադրության հաստատման մասին» N 297 հրամանի դրույթները, հենվելով երկու ժողովուրդների միջև բարեկամության պատմական արմատների վրա, նկատի ունենալով ռուս-հայկական ավանդական կապերը, գիտական կազմակերպչա-մեթոդական և տեղեկատվական համագործակցության պատրաստակամություն դրսևորելով՝ կրթության ոլորտում համագործակցության զարգացման և համագործակցության նպատակներով, պայմանավորվեցին Երևանում բացել և գործարկել Մոսկվայի Մ.Վ. Լոմոնոսովի անվան պետական համալսարանի մասնաճյուղը (այսուհետ՝ Մասնաճյուղ)։

Մասնաճյուղի կազմակերպման և գործունեության համար անհրաժեշտ պայմանների ստեղծման նպատակով Կողմերը պայմանավորվեցին ստորև շարադրվածի վերաբերյալ.     

Հոդված 1

Ընդհանուր դրույթներ

Սույն Համաձայնագիրը սահմանում է Մասնաճյուղի գործունեության իրավաբանական և կազմակերպչական հիմքերը՝ Հայաստանի Հանրապետությունում բուհերի հիմնադրման և գործունեության՝ Հայաստանի Հանրապետության օրենսդրությամբ սահմանված կարգին համապատասխան, հաշվի առնելով Ռուսաստանի Դաշնության օրենսդրությունը։

Ելնելով այս Համաձայնագրի նպատակներից՝ Մասնաճյուղը գործում է որպես Համալսարանի առանձին կառուցվածքային ստորաբաժանում, որն իրականացնում է կադրերի պատրաստում Համալսարանի կողմից հաստատված ուսումնական պլանների և ծրագրերի հիման վրա։
Հոդված 2

Մասնաճյուղի գործունեության կարգավորումը
Մասնաճյուղը ստեղծվում, վերակազմակերպվում և լուծարվում է Հայաստանի Հանրապետության օրենսդրությանը համապատասխան՝ հաշվի առնելով Ռուսաստանի Դաշնության օրենսդրությունը։

Մասնաճյուղի գործունեության արտոնագրումը, ինչպես նաև ատեստավորումն ու պետական հավատարմագրումն իրականացվում են Ռուսաստանի Դաշնության և Հայաստանի Հանրապետության օրենսդրությունների սահմանած կարգով՝ հաշվի առնելով միջազգային իրավական այն փաստաթղթերը, որոնց մասնակից են հանդիսանում Կողմերը։

Հոդված 3

Մասնաճյուղի ուսումնական գործընթացի կազմակերպումը
Մասնաճյուղի կրթական ծրագրերը մշակվում են Հայաստանի Հանրապետության և Ռուսաստանի Դաշնության բարձրագույն կրթության կրթական չափորոշիչների պահանջների հաշվառմամբ և հաստատվում են Համալսարանի կողմից սահմանված կարգով։

Ուսուցումը և գործավարությունը Մասնաճյուղում վարվում են Մ.Վ. Լոմոնոսովի անվան ՄՊՀ Կանոնադրությանը և Մասնաճյուղի   կանոնադրության  համապատասխան։ 

Հոդված 4

Ուսանողների ընդունելությունը Մասնաճյուղ
Մրցութային կարգով Մասնաճյուղ ընդունվելու իրավունքից օգտվում են միջնակարգ (հանրակրթական), միջնակարգ մասնագիտական և բարձրագույն (բակալավրիատ, մագիստրատուրա) կրթություն ունեցող ֆիզիկական անձինք, ովքեր ազատ տիրապետում են ռուսերենին՝ անկախ քաղաքացիությունից, ազգությունից, սեռից, տարիքից, դավանությունից, սոցիալական դրությունից և քաղաքական հայացքներից։

Մասնաճյուղում ուսանողների ընդունելության ստուգիչ թվերը (այդ թվում ի հաշիվ Հայաստանի Հանրապետության պետբյուջեի միջոցների՝ պետպատվերով ուսուցման համար) սահմանվում են ՄՊՀ ռեկտորի կողմից, Հայաստանի Հանրապետության և Ռուսաստանի Դաշնության՝ կրթության ոլորտի լիազոր պետական իշխանության մարմինների հետ համաձայնեցմամբ։ 

Հոդված 5

Ֆինանսատնտեսական գործունեությունը
Մասնաճյուղի ֆինանսատնտեսական գործունեությունը և գործառնությունն իրականացվում են Հայաստանի Հանրապետության և Ռուսաստանի Դաշնության օրենսդրություններին համապատասխան։

Մասնաճյուղի գործունեության ֆինանսավորման համար կարող է ներգրավվել Մասնաճյուղի Հոգաբարձուների խորհրդի կողմից Համալսարանին երաշխավորված և Հայաստանի Հանրապետության կառավարության հավանությանն արժանացած ներդրող-կազմակերպություն։ Համալսարանի և ներդրող-կազմակերպության միջև հարաբերությունները հիմնվում են համատեղ գործունեության (պարզ ընկերակցության) մասին պայմանագրի վրա։

Հայաստանի Հանրապետության կառավարությունը, Հայաստանի Հանրապետության օրենսդրությամբ սահմանված կարգով հանդես է գալիս որպես ներդրող-կազմակերպության երաշխավոր և լիովին երաշխավորում է Համալսարանի հանդեպ նրա ստանձնած ֆինանսական պարտավորությունների կատարումը։ 

Հոդված 6
Մասնաճյուղի պրոֆեսորադասախոսական կազմը և մասնագետները

Մասնաճյուղի ուսումնագիտական պոտենցիալի ստեղծման և Համալսարանի չափորոշիչներին համապատասխան գիտական ու կադրային կազմի զարգացման նպատակով Մասնաճյուղում աշխատանքի են ներգրավվում գիտամանկավարժական աշխատողներ և այլ մասնագետներ Կողմերի աշխատակիցներից։

Հոդված 7

Ղեկավարությունը

Մասնաճյուղի տնօրենի և նրա տեղակալների նշանակումն իրականացվում է Համալսարանի ռեկտորի կողմից։

Մասնաճյուղի Փոխտնօրենի՝ Գործադիր տնօրենի նշանակումն իրականացվում է Համալսարանի ռեկտորի կողմից՝ Հայաստանի Հանրապետության Կրթության և գիտության նախարարության հետ համաձայնեցմամբ։ Մասնաճյուղի Գործադիր տնօրենի պաշտոնի թեկնածությունը Հայաստանի Հանրապետության պետական իշխանության նշյալ մարմնին է ներկայացվում Մասնաճյուղի Հոգաբարձուների խորհրդի կողմից։ 

Հոդված 8

Մասնաճյուղի պրոֆեսորադասախոսական կազմի և մյուս մասնագետների նյութական ապահովումը

Մասնաճյուղի պրոֆեսորադասախոսական կազմի և մյուս մասնագետների նյութական ապահովումն իրականացվելու է ի հաշիվ Հայաստանի Հանրապետության բյուջեի և ներգրավված այլ միջոցների, Համալսարանի կողմից գործուղված պրոֆեսորադասախոսական կազմի և այլ մասնագետների նյութական ապահովման կանոնների մասին Արձանագրությանը համապատասխան, որը համարվում է Համաձայնագրի անքակտելի մասը։

Մասնաճյուղ գործուղված պրոֆեսորադասախոսական կազմի և այլ մասնագետների նյութական ապահովման հաշվի մեջ են մտնում աշխատավարձը, գործուղման ծախսերը, պարտադիր վճարների փոխհատուցումը, Մոսկվա-Երևան-Մոսկվա ավիաչվերթի տոմսերի վճարումը։ 

Հոդված 9
Գիտակրթական գործունեությունը

Մասնաճյուղը մասնակցում է Հայաստանի Հանրապետությունում և Ռուսաստանի Դաշնությունում ի հաշիվ պետական ֆինանսավորման, ինչպես նաև այդ պետությունների ու արտասահմանյան երկրների տարբեր հիմնադրամների հաշվին իրականացվող գիտական ծրագրերի և նախագծերի կատարմանը։

Մասնաճյուղն աջակցում է Հայաստանի Հանրապետությունում և Ռուսաստանի Դաշնությունում առաջավոր տեխնոլոգիաների կիրառմանը, կրթության և գիտության ոլորտում ձեռք բերված նվաճումների և փորձի օգտագործմանը։

Մասնաճյուղն իրականացնում է կադրերի պատրաստում ըստ բարձրագույն մասնագիտական կրթության հիմնական և լրացուցիչ ծրագրերի, ինչպես նաև հիմնարար և կիրառական հետազոտություններ է անցկացնում սեփական և Մ.Վ. Լոմոնոսովի անվան ՄՊՀ բազայի հիման վրա։  

Հոդված 10

Վիճելի հարցերի լուծումը

Սույն Համաձայնագրի դրույթների կիրառման կամ մեկնաբանության հետ կապված վիճելի հարցերը լուծվում են խորհրդատվությունների և բանակցությունների միջոցով։

Կողմերի փոխադարձ համաձայնությամբ սույն Համաձայնագրում կարող են արվել սույն Համաձայնագրի անքակտելի մասը հանդիսացող լրացումներ և փոփոխություններ, որոնք ձևակերպվում են առանձին արձանագրություններով, որոնք ուժի մեջ են մտնում սույն Համաձայնագրի Հոդված 12-ի դրույթներին համապատասխան։ 

Հոդված 11

Համաձայնագրի ուժի մեջ մտնելու ձևակերպումը

Սույն Համաձայնագիրն ուժի մեջ է մտնում ստորագրման պահից։

Սույն Համաձայնագիրը կնքվում է հինգ տարի ժամկետով։ Եթե սույն Համաձայնագրի գործողության ժամկետի ավարտից ոչ պակաս, քան մինչև վեց ամսվա ընթացքում Կողմերից մեկը չի տեղեկացնում մյուս Կողմին այն լուծարելու ցանկության մասին, ապա սույն Համաձայնագրի գործողության ժամկետն իքնաբերաբար երկարացվում է ևս հինգ տարով։

Համալսարան գործուղված պրոֆեսորադասախոսական կազմի և մյուս մասնագետների նյութական ապահովման կանոնների մասին արձանագրությունը թարմացվում և նորից ստորագրվում է ամեն տարի։

Հոդված 12

Համաձայնագրի գործողության դադարեցումը

Սույն Համաձայնագրի գործողության դադարեցման պարագայում Կողմերն ապահովում են Մասնաճյուղի ուսանողների ուսուցումն ավարտելը, նշանակում են լուծարող հանձնաժողով, որը կազմում է Մասնաճյուղի ունեցվածքի լուծարային հաշվեկշիռը, ընդ որում՝ Կողմերն ստանում են ծախսված միջոցներին համամասնական փոխհատուցում։

Կատարված է ________________________ «___» 201__թ. երկու օրինակից, ամեն մեկը՝ ռուսերեն։

	Հայաստանի Հանրապետության Կրթության և գիտության նախարարության անունից

ՆԱԽԱՐԱՐ

________________________

Ա.Գ. ԱՇՈՏՅԱՆ

	Մոսկվայի Մ.Վ. Լոմոնոսովի անվան պետական համալսարանի անունից 

ՌԵԿՏՈՐ, ՌԳԱ ակադեմիկոս

__________________

Վ.Ա. ՍԱԴՈՎՆԻՉԻ




«Հաստատում եմ»

Մոսկվայի Մ.Վ. Լոմոնոսովի անվան 

պետական համալսարանի 

ռեկտոր, ակադեմիկոս

_______________Վ.Ա. Սադովնիչի

«___» _______________ 2014թ.

«Համաձայնեցված է»

Հայաստանի Հանրապետության 

Կրթության և գիտության նախարար 

______________ Ա.Գ. Աշոտյան

«___» __________________ 2014թ.

ԿԱՆՈՆԱԴՐՈՒԹՅՈՒՆ

ԵՐԵՎԱՆ ՔԱՂԱՔՈՒՄ ՄՈՍԿՎԱՅԻ Մ.Վ. ԼՈՄՈՆՈՍՈՎԻ ԱՆՎԱՆ ՊԵՏԱԿԱՆ ՀԱՄԱԼՍԱՐԱՆԻ ՄԱՍՆԱՃՅՈՒՂԻ

                                                               (նախագիծ)
Մոսկվա-Երևան 2014թ.

Երևան քաղաքում Մոսկվայի Մ.Վ. Լոմոնոսովի անվան պետական համալսարանի մասնաճյուղի մասին սույն  կանոնադրությունը  մշակված է բարձրագույն մասնագիտական կրթության «Մոսկվայի Մ.Վ. Լոմոնոսովի անվան պետական համալսարան» (այսուհետ՝ Մ.Վ. Լոմոնոսովի անվան ՄՊՀ) Դաշնային պետական բյուջետային կրթական հաստատության Կանոնադրության հիման վրա և Ռուսաստանի Դաշնության ու Հայաստանի Հանրապետության գործող օրենսդրություններին համապատասխան։

I. Ընդհանուր դրույթներ

1.1. Մոսկվայի Մ.Վ. Լոմոնոսովի անվան պետական համալսարանի Երևան քաղաքի մասնաճյուղը (այսուհետ՝ Մասնաճյուղ) Մ.Վ. Լոմոնոսովի անվան ՄՊՀ առանձին կառուցվածքային ստորաբաժանումն է, որը գտնվելու է Հայաստանի Հանրապետության տարածքում և իրականացնելու է կադրերի պատրաստում ըստ բարձրագույն մասնագիտական կրթության հիմնական և լրացուցիչ ծրագրերի, ինչպես նաև իրականացնելու է հիմնարար և կիրառական հետազոտություններ սեփական և Մ.Վ. Լոմոնոսովի անվան ՄՊՀ բազայի հիման վրա։

1.2. Մասնաճյուղն իր գործունեության մեջ ղեկավարվելու է Ռուսաստանի Դաշնության և Հայաստանի Հանրապետության օրենսդրություններով, Մ.Վ. Լոմոնոսովի անվան ՄՊՀ Կանոնադրությամբ, դրա ներքին իրավական ակտերով  և սույն  կանոնադրությամբ։ 

1.3. Մասնաճյուղի ֆինանսական ապահովումն իրականացվում է ի հաշիվ՝

ա) Հայաստանի Հանրապետության բյուջեի միջոցների,

բ) այն միջոցների, որոնք կստացվեն Հայաստանի Հանրապետության կառավարության կողմից Համալսարանին որպես ներդրող երաշխավորված և Մասնաճյուղի Հոգաբարձուների խորհրդի հավանությանն արժանացած կազմակերպությունից, 

գ) վճարովի կրթական գործունեություն կիրառելու միջոցների,

դ) Հայաստանի Հանրապետության և Ռուսաստանի Դաշնության օրենսդրություններով նախատեսված այլ աղբյուրների։ 

1.4. Մասնաճյուղը Ռուսաստանի Դաշնության և Հայաստանի Հանրապետության օրենսդրություններին, Մ.Վ. Լոմոնոսովի անվան ՄՊՀ Կանոնադրությանը և սույն  կանոնադրությանը  համապատասխան՝ իրավունք ունի իրականացնելու  ձեռնարկատիրական  և եկամուտ բերող այլ գործունեություն։ 

1.5. Մասնաճյուղն ունի առանձին հաշվեկշիռ, կատարում է Մ.Վ. Լոմոնոսովի անվան ՄՊՀ՝ Մասնաճյուղի գործունեության մասով հարկերի և տուրքերի վճարման պարտավորությունները։ 

1.6. Մասնաճյուղն իրավունք չունի ինքնուրույն օտարել կամ նման այլ եղանակով տնօրինել իրեն հանձնված գույքը։ 

1.7. Մասնաճյուղն ունի եկամուտների և ծախսերի նախահաշիվ, կնիք, դրոշմներ և այլ խորհրդանշաններ՝ Մ.Վ. Լոմոնոսովի անվան ՄՊՀ-ին պատկանելության նշումով։ 

1.8. Մասնաճյուղի գտնվելու վայրը՝ Հայաստանի Հանրապետություն, ք.Երևան, Կենտրոն համայնք, Այգեստանի փ., տուն 8։ 

II. Մասնաճյուղի գործունեության նպատակները և առարկան

2.1. Կադրերի պատրաստում ըստ բարձրագույն մասնագիտական և լրացուցիչ կրթության համապատասխան մակարդակների, որոնք կկարողանան խնդիրներ լուծել մասնագիտական գործունեության բնագավառում՝ ուսումնական գործընթացի և գիտական հետազոտությունների սերտ փոխկապվածության միջոցով ձեռք բերած բանիմացության, բարձր մշակույթի և քաղաքացիական ակտիվության հիման վրա։ 

2.2. Բարձրագույն կրթությամբ կադրերի պատրաստման գործում ակադեմիական և համալսարանական գիտությունների ինտեգրում՝ Մ.Վ. Լոմոնոսովի անվան ՄՊՀ և Հայաստանի Հանրապետության համապատասխան գիտակրթական ինստիտուտների գիտական և կրթական ներուժի օգտագործման ճանապարհով։

2.3. Տաղանդավոր երիտասարդների ներգրավում գիտական հետազոտություններին, այդ թվում՝ սովորողների մեջ գիտաճյուղերի հանդեպ հետաքրքրության, ճանաչողական գործունեության և ինքնակրթության նկատմամբ կայուն դրական վերաբերմունքի դաստիարակման ճանապարհով։ 

2.4. Բարձր որակավորմամբ գիտամանկավարժական կադրերի պատրաստում (այդ թվում ասպիրանտուրայի և դոկտորանտուրայի միջոցով), լրացուցիչ մասնագիտական կրթության ծրագրերի իրագործում։

2.5. Գիտելիքների տարածում և քարոզչություն, մշակութային-լուսավորչական գործունեություն, աջակցություն աշխարհի ժողովուրդների մշակույթների փոխհարստացման գործընթացին։ 

2.6. Փոխհամագործակցության ընդլայնում Հայաստանի, Ռուսաստանի և այլ երկրների գործընկերների հետ՝ որակյալ մասնագետների պատրաստման և գիտահետազոտական գործունեության իրականացման նպատակով։ 

2.7. Դասագրքերի, ուսումնամեթոդական մշակումների և այլ գրականության պատրաստում։ 

2.8. Պրոֆեսորադասախոսական կազմի վերապատրաստում և որակավորման բարձրացում ըստ կրթության նոր ուղղությունների և մասնագիտությունների։ 

2.9. Տպագրական գործունեության կազմակերպում ուսումնական և գիտական գրականության հրատարակման համար։ 

III. Կրթական գործընթացի կազմակերպումը

3.1. Մասնաճյուղը կատարում է բարձրագույն և լրացուցիչ մասնագիտական կրթության կադրերի պատրաստման աշխատանք։ 

Դասավանդումն իրականացվում է ռուսերեն լեզվով։

3.2. Մասնաճյուղում ուսանելու համար ընդունելությունն իրականացվում է մրցութային հիմքով՝ Մ.Վ. Լոմոնոսովի անվան ՄՊՀ Կանոնադրության սահմանած կարգով և Մ.Վ. Լոմոնոսովի անվան ՄՊՀ Գիտխորհրդի հաստատած ընդունելության Կանոններով։ Մասնաճյուղի`  ընդունելության ստուգիչ թվերը հաստատվում են ՄՊՀ Գիտխորհրդի կողմից՝ Մասնաճյուղի Գիտխորհրդի ներկայացմամբ։ 

Մասնաճյուղի շրջանավարտներին տրվում է Մ.Վ. Լոմոնոսովի անվան ՄՊՀ-ն ավարտելու դիպլոմ։ 

3.3. Ուսուցման տևողությունը, սովորողներին հեռացնելու կարգն ու հիմնավորումները, ուսանողների գիտելիքների գնահատականների համակարգը, դրա ձևերը, կարգը, ինչպես նաև պարապմունքների ռեժիմը համապատասխանում են գործող կրթական չափորոշիչներին և որոշվում են ՄՊՀ տեղային նորմատիվ փաստաթղթերով։ 

3.4. Ուսանողների ուսուցումը Մասնաճյուղում իրականացվում է Մ.Վ. Լոմոնոսովի անվան ՄՊՀ Գիտխորհրդի հաստատած հիմնական կրթական չափորոշիչներին և ուսումնական պլաններին համապատասխան։

3.5. Ուսուցման առանձին փուլերի կամ ողջ կրթական գործընթացի ձևերը կարող են որոշվել Մասնաճյուղի Գիտխորհրդի կողմից՝ բարձրագույն մասնագիտական կրթության կրթական չափորոշիչներին և Մ.Վ. Լոմոնոսովի անվան ՄՊՀ Կանոնադրությանը համապատասխան։

IV. Մասնաճյուղի կառուցվածքը և կառավարումը

4.1. Մասնաճյուղի կազմում մտնում են ֆակուլտետները, բաժինները, ընդհանուր ամբիոնները, գիտական գրադարանը, գիտական, վարչատնտեսական, ուսումնամեթոդական, ինժեներատեխնիկական և Մասնաճյուղի օժանդակ այլ ստորաբաժանումները։ 

4.2. Մասնաճյուղի կառավարումն իրականացվում է Մ.Վ. Լոմոնոսովի անվան ՄՊՀ Կանոնադրությանը, սույն  կանոնադրության  և Մ.Վ. Լոմոնոսովի անվան ՄՊՀ  ներքին  այլ նորմատիվ փաստաթղթերին համապատասխան։

Մասնաճյուղի կառավարումը նախատեսում է կառավարման հետևյալ մարմինները.

Գիտական խորհուրդ, Մասնաճյուղի Տնօրեն, Մասնաճյուղի Փոխտնօրեն՝ Մասնաճյուղի Գործադիր տնօրեն, Մասնաճյուղի փոխտնօրեններ։ 

4.3. Կողմերի նախարարությունների, գերատեսչությունների, պետական այլ հաստատությունների, գործարար կառույցների և հասարակական կազմակերպությունների ներկայացուցիչներից կազմված Հոգաբարձուների խորհուրդը.

- իրականացնում է Մասնաճյուղի ուսումնագիտական գործունեության ընդհանուր ղեկավարումը; 

- ապահովում է պայմաններ Մասնաճյուղի բնականոն գործունեության համար;

- աջակցում է Մասնաճյուղի գործունեության ֆինանսավորման ապահովմանը՝ հովանավորների ներդրումների, դրամաշնորհների և նվիրատվությունների միջոցով;

- սահմանում է ֆինանսական միջոցների բաշխման ընդհանուր սկզբունքները; 

- լսում է Մասնաճյուղի Տնօրենի և Գործադիր տնօրենի ամենամյա ֆինանսական հաշվետվությունները;

- առաջարկություններ է անում կադրերի պատրաստման ուղղությունների ցանկը որոշելու մասին, որոնցով իրականացվելու է ուսուցումը Մասնաճյուղում;

- առաջարկություններ է անում Տնօրենի տեղակալ՝ Գործադիր տնօրենի թեկնածության վերաբերյալ;

իր իրավասությունների շրջանակում մասնակցում է Մասնաճյուղի վերակազմակերպման և լուծարման հարցերի քննարկմանը;

իրականացնում է Մասնաճյուղին Հոգաբարձուների խորհրդի տրամադրած ֆինանսական միջոցների օգտագործման վերահսկողություն։ 

Հոգաբարձուների խորհուրդն իր գործունեությունն իրականացնում է Մասնաճյուղի Հոգաբարձուների խորհրդի մասին կանոնադրության  համապատասխան, որը հաստատված է սահմանված կարգով։ 

4.4. Գիտական խորհուրդն ընտրվում է հինգ տարով։ Գիտխորհրդի նախագահը Մասնաճյուղի Տնօրենն է։ Գիտխորհրդի կազմը հաստատվում է Մ.Վ. Լոմոնոսովի անվան ՄՊՀ Ռեկտորի հրամանով։

4.5. Գիտական խորհուրդը.

- Հայաստանի Հանրապետության Կրթության և գիտության նախարարության և Մ.Վ. Լոմոնոսովի անվան ՄՊՀ Ռեկտորի հետ համաձայնեցմամբ փոփոխություններ և լրացումներ է մտցնում Մասնաճյուղի մասին կանոնադրությունում, որոնք ուժի մեջ են մտնում Մ.Վ. Լոմոնոսովի անվան ՄՊՀ  Ռեկտորի հաստատումից հետո;

- սահմանում է ուսումնական և գիտական աշխատանքի կազմակերպման, կադրերի պատրաստման սկզբունքները, ձևավորում է միջազգային գործունեության հիմնական ուղղությունները;

- առաջարկություններ է անում ֆինանսական միջոցների բաշխման ընդհանուր սկզբունքների որոշման վերաբերյալ;

սահմանում է ֆինանսական միջոցների բաշխման ընդհանուր սկզբունքները; 

լսում է Մասնաճյուղի Տնօրենի և Գործադիր տնօրենի ամենամյա ֆինանսական հաշվետվությունները;

լսում է Տնօրենի և Գործադիր տնօրենի ամենամյա հաշվետվությունները և գնահատում է նրանց գործունեությունը;

քննարկում և Մ.Վ. Լոմոնոսովի անվան ՄՊՀ Գիտխորհրդին է ներկայացնում թեկնածություններ ամբիոնների վարիչների և պրոֆեսորների պաշտոնների փոխարինման համար;

մրցութային կարգով իրականացնում է դոցենտների, ավագ դասախոսների, դասախոսների պաշտոններում փոխարինող հավակնորդների ընտրություն, ներկայացնում է թեկնածություններ գիտական կոչումներ շնորհելու համար։     

Գիտական խորհրդի որոշումն իրավազոր է, եթե նրա աշխատանքին մասնակցել է Գիտական խորհրդի կազմի երկու երրորդը։ Գիտական խորհրդի որոշումներն ընդունվում են բաց կամ փակ քվեարկությամբ և ձևակերպվում են արձանագրությամբ։

Գիտական խորհուրդն իր աշխատանքն իրականացնում է սույն  կանոնադրությամբ  սահմանված կարգով։

4.6. Մասնաճյուղի գործունեության ղեկավարումն իր իրավասության շրջանակում, սույն  կանոնադրությանը  համապատասխան, իրականացնում է Մասնաճյուղի Տնօրենը, որը նշանակվում է Մ.Վ. Լոմոնոսովի անվան ՄՊՀ Ռեկտորի հրամանով և գործում է Մ.Վ. Լոմոնոսովի անվան ՄՊՀ Ռեկտորի կողմից հաստատված կարգով տրված լիազորագրի հիման վրա։ 

4.7. Մասնաճյուղի Տնօրենը.

- կազմակերպում է Մասնաճյուղի ծախսերի նախահաշվի քննարկումը, Մ.Վ. Լոմոնոսովի անվան ՄՊՀ Ռեկտորի հաստատմանն է ներկայացնում Մասնաճյուղի ծախսերի նախահաշիվը և Մասնաճյուղի հաստիքացուցակը;

- Մ.Վ. Լոմոնոսովի անվան ՄՊՀ Ռեկտորի հանձնարարությամբ կազմակերպում և վերահսկում է Մասնաճյուղի վարչաֆինանսական, գիտական և կրթական գործունեության ստուգումների անցկացումը;

- իրավաբանական և ֆիզիկական անձանց հետ հարաբերություններում ներկայացնում է Մասնաճյուղը Մ.Վ. Լոմոնոսովի անվան ՄՊՀ Ռեկտորի կողմից հաստատված կարգով, վերը նշված լիազորագրի տրամադրած լիազորությունների շրջանակում, Մ.Վ. Լոմոնոսովի անվան ՄՊՀ անունից սահմանված կարգով կնքում է պայմանագրեր և համաձայնագրեր Մասնաճյուղի գործունեության մասով;

- կիրառում է կարգապահական ներգործության  միջոցներ;

- իր իրավասության շրջանակում հրամաններ և կարգադրություններ է արձակում, ցուցումներ, որոնք պարտադիր են Մասնաճյուղի բոլոր աշխատակիցների և Մասնաճյուղում սովորողների համար;

- սահմանված կարգով իրականացնում է դրամական միջոցների մուտքի և օգտագործման վերահսկողությունը,

- սահմանված կարգով իրականացնում է բոլոր կարգերի աշխատակիցների աշխատանքի ընդունումը, տեղափոխումը, նշանակումը և ազատումն աշխատանքից՝ բացի Մասնաճյուղի ղեկավարի տեղակալ՝ գործադիր տնօրենից և ուսումնական մասի գծով Մասնաճյուղի փոխտնօրենից;

- կազմակերպում և ղեկավարում է Մասնաճյուղի ուսումնամեթոդական հանձնաժողովները;

- կազմակերպում է Մասնաճյուղում մրցույթով պրոֆեսորադասախոսական կազմի ընտրությունը, սահմանված ժամկետում և սահմանված կարգով կազմակերպում է Մասնաճյուղի պրոֆեսորադասախոսական կազմի ատեստացիան;

- կազմակերպում է որակավորման բարձրացման աշխատանքը, ներառյալ՝ Մասնաճյուղի պրոֆեսորադասախոսական կազմի ընտրությունը որակավորման բարձրացման համար;

- կազմակերպում է Գիտական խորհրդի աշխատանքը, նախագահում է դրա նիստերին;

- Մ.Վ. Լոմոնոսովի անվան ՄՊՀ Ռեկտորին ներկայացնում է հրամանների նախագծեր Մասնաճյուղ ուսանողների ընդունման, կուրսից կուրս տեղափոխման, հեռացված ուսանողների վերականգնման մասին;

- կազմակերպում է Մասնաճյուղի ընդունելության հանձնաժողովի, ինչպես նաև պետական ատեստացիոն հանձնաժողովի գործունեությունը։    

4.8. Մասնաճյուղի Փոխտնօրեն՝ Գործադիր տնօրենը.

- պաշտոնին նշանակվում է ՄՊՀ Ռեկտորի կողմից, Հայաստանի Հանրապետության պետական իշխանությունների՝ կրթության ոլորտում իրավասու մարմինների հետ համաձայնեցմամբ;

- մասնաճյուղի գործունեության մասով  ներկայացնում է ՄՊՀ-ն պետական մարմինների, իրավաբանական և ֆիզիկական անձանց հետ հարաբերություններում, Մասնաճյուղի Տնօրենի հանձնարարությամբ Մ.Վ. Լոմոնոսովի անվան ՄՊՀ անունից կնքում է պայմանագրեր և համաձայնագրեր, 

- իրականացնում է Մասնաճյուղի ուսումնական, ուսումնամեթոդական և գիտական գործունեության ընդհանուր ղեկավարումը;

- կազմակերպում է դաստիարակչական աշխատանք ուսանողների և ունկնդիրների շրջանում;

- իր իրավասության շրջանակում արձակում է հրամաններ և կարգադրություններ, ցուցումներ, որոնք պարտադիր են Մասնաճյուղի բոլոր աշխատակիցների և Մասնաճյուղում սովորողների համար՝ Մասնաճյուղի Տնօրենի հանձնարարությամբ;

- սահմանված կարգով իրականացնում է բոլոր կարգերի աշխատակիցների աշխատանքի ընդունումը, տեղափոխումը, նշանակումը և ազատումը՝ Մասնաճյուղի Տնօրենի հանձնարարությամբ;

- բաշխում է իր տեղակալների գործառնական պարտականությունները, սահմանված կարգով իրականացնում է   դրամական միջոցների  կարգադրիչի լիազորություններ (Մասնաճյուղի Տնօրենի հանձնարարությամբ), կրում է դրանց  ծախսման պատասխանատվությունը;

- իրականացնում է Մասնաճյուղի հաշվապահական հաշվառման և գործավարության ձևավորումն ու կազմակերպումը, ապահովում է Մասնաճյուղի կառավարչական կառույցների, աշխատակազմի հաստիքակազմի, հաստիքացուցակի և պաշտոնեական հրահանգների ձևավորումն ու հաստատումը;

- կազմակերպում է Մասնաճյուղում կարգուկանոնի և հակահրդեհային անվտանգության պահպանումը, հետևում է քաղաքացիական պաշտպանության պահանջներին;

- ամեն տարի հաշվետվություն է ներկայացնում Մասնաճյուղի աշխատանքային կոլեկտիվին, Գիտական խորհրդին, Հոգաբարձուների խորհրդին, ինչպես նաև սահմանված կարգով ֆինանսական հաշվետվություն է ներկայացնում Մ.Վ. Լոմոնոսովի անվան ՄՊՀ-ին՝ Մասնաճյուղի Տնօրենի հանձնարարությամբ։     

4.9. Մասնաճյուղի Գործադիր տնօրենի ուսումնական մասով տեղակալը նշանակվում է Մ.Վ. Լոմոնոսովի անվան ՄՊՀ Ռեկտորի կողմից՝ Մասնաճյուղի տնօրենի ներկայացմամբ։ 

4.10. Մասնաճյուղի ֆակուլտետները և դրանց հավասարեցված ստորաբաժանումները Մասնաճյուղի կառույցի մեջ  մտնող ուսումնագիտական ստորաբաժանումներ են։

Ֆակուլտետները կազմված են ամբիոններից, լաբորատորիաներից և ուսումնական, գիտական ու օժանդակ այլ ստորաբաժանումներից։

4.11. Ֆակուլտետի աշխատանքը կազմակերպում է դեկանը։

Դեկանը.

իր լիազորությունների շրջանակում Մասնաճյուղի ղեկավարության հաստատմանն է ներկայացնում հրամանների և կարգադրությունների նախագծեր;

ամեն տարի սահմանված ժամկետում իր գործունեության հաշվետվություն է ներկայացնում Մասնաճյուղի Գիտխորհրդում։

4.12. Ֆակուլտետի ամբիոնների աշխատանքն իրականացվում է ուսումնամեթոդական և գիտական աշխատանքի պլաններին համապատասխան, որոնք ընդունվում են ամբիոնի նիստում՝ Մասնաճյուղի Գիտխորհրդի կողմից հաստատված ուսումնական և գիտական աշխատանքի պլաններին համապատասխան։

V. Մասնաճյուղի կոլեկտիվը

5.1. Մասնաճյուղի կոլեկտիվը ներառում է պրոֆեսորներին, դոցենտներին, դասախոսներին, գիտաշխատողներին, ուսանողներին, ասպիրանտներին, դոկտորանտներին, գրադարանի աշխատողներին, վարչա-կառավարչական, ինժեներատեխնիկական, օժանդակ և արտադրական անձնակազմին։ 

5.2. Մասնաճյուղի աշխատակիցների իրավունքները և պարտավորությունները որոշվում են Ռուսաստանի Դաշնության և Հայաստանի Հանրապետության գործող օրենսդրություններով, սույն  կանոնադրությամբ և Մ.Վ. Լոմոնոսովի անվան ՄՊՀ և Մասնաճյուղի  ներքին նորմատիվ ակտերով: 

VI. Մասնաճյուղի ֆինանսատնտեսական գործունեությունը, հաշվառումը, հաշվետվողականությունը և վերահսկողությունը
           6.1. Մասնաճյուղն իրականացնում է ֆինանսատնտեսական գործունեություն՝ Հայաստանի Հանրապետության և Ռուսաստանի Դաշնության օրենսդրություններին համապատասխան։

6.2. Մասնաճյուղը Ռուսաստանի Դաշնության և Հայաստանի Հանրապետության օրենքներով հաստատված կարգով վարում է հաշվապահական հաշվառում  և հաշվետվողականություն։ 

6.3. Մասնաճյուղը ենթակա է հաշվառման վերցվելու Հայաստանի Հանրապետության գործող օրենսդրությանը համապատասխան լիազորված մարմնում՝ որպես Մ.Վ. Լոմոնոսովի անվան ՄՊՀ առանձին ստորաբաժանում։

6.4. Մասնաճյուղն ինքնուրույն կատարում է Մ.Վ. Լոմոնոսովի անվան ՄՊՀ պարտավորություններն ըստ Հայաստանի Հանրապետության պետական մարմիններ ներկայացված տեղեկատվության, որն անհրաժեշտ է հարկման և համապետական վիճակագրական հաշվառում և հաշվետվողականություն վարելու համար։ 

6.5. Մասնաճյուղի ֆինանսատնտեսական, վարչական և այլ գործունեության, ինչպես նաև գույքի պահպանման վերահսկողությունը և ստուգումն իրականացվում են սահմանված կարգով։ 

                              VII. Մասնաճյուղի միջազգային գործունեությունը
7.1. Մասնաճյուղը միջազգային համագործակցություն է իրականացնում մանկավարժական, գիտամեթոդական և հրատարակչական գործունեության, ինչպես նաև գիտական հետազոտությունների, գիտական և գիտագործնական դպրոցների և սեմինարների կազմակերպման ոլորտներում։ 
                                   VIII. Եզրափակիչ դրույթներ

8.1. Սույն  կանոնադրությունն  ուժի մեջ է մտնում Մ.Վ. Լոմոնոսովի անվան ՄՊՀ Ռեկտորի կողմից հաստատվելու պահից սկսած։ 

8.2. Սույն  կանոնադրության  փոփոխությունները և լրացումները հաստատվում են Մ.Վ. Լոմոնոսովի անվան ՄՊՀ Ռեկտորի կողմից։ 

8.3. Մասնաճյուղի լուծարումն իրականացվում է Ռուսաստանի Դաշնության և Հայաստանի Հանրապետության օրենսդրություններով սահմանված կարգով։ 

